
ПАЛІТЫКА БЕЛАРУСІЗАЦЫІ Ў КАНТЭКСЦЕ РАЗВІЦЦЯ БЕЛАРУСКАЙ 
САВЕЦКАЙ ДЗЯРЖАЎНАСЦІ 

Альховік М.К., лячэбны факультэт, БДМУ, Мінск 
навук. кір. – Зялінскі П.І., доктар гістарычных навук, прафесар 

Пасля Кастрычніцкай рэвалюцыі 1917 г. савецкая ўлада абвясціла аб праве нацый на 
самавызначэнне ажно да аддзялення і ўтварэння самастойных дзяржаў. Пад нацыяй 
разумелася агульнасць людзей, якая гістарычна склалася і валодала агульнасцю мовы, 
тэрыторыі, эканамічнага жыцця, псіхічнага складу, культуры [17, с. 6-8]. Беларусы 
ўспрымаліся як асноўная, тытульная нацыя БССР, таму з першай паловы 1920-х гг. 
магістральным напрамкам нацыянальнай палітыкі ў БССР з’яўлялася беларусізацыя, 
накіраваная на пераадоленне наступстваў русіфікацыі, забеспячэнне дамінуючага 
становішча беларускага пралетарыяту, беларускай мовы і беларускай сацыялістычнай 
культуры ў БССР і трансфармацыю беларускай “буржуазнай” нацыі ў “сацыялістычную”. У 
рамках беларусізацыі праводзіліся мерапрыемствы, накіраваныя на перавод дзяржаўных і 
грамадскіх інстытутаў на беларускую мову для абслугоўвання на ёй тытульнага 
насельніцтва, вылучэнне працоўных беларусаў на адказныя і кіраўнічыя пасады, выхаванне 
нацыянальнай самасвядомасці і забеспячэнне колькаснай перавагі беларусаў у складзе 
пралетарыяту і інтэлігенцыі, папулярызацыю беларускай мовы і культуры сярод 
нацыянальных меншасцяў БССР, вывучэнне гісторыі, геаграфіі, эканомікі Беларусі, 
традыцый і побыту насельніцтва, беларускай мовы і культуры, будаўніцтва сацыялістычнай 
культуры замест «буржуазнай надкласавай» [4, с. 27]. Палітыка беларусізацыі разглядалася 
ў якасці неабходнай умовы ажыццяўлення  дыктатуры пралетарыяту, эканамічнага і 
культурнага ўздыму БССР, умацавання дзяржаўнай граніцы, узмацнення прасавецкіх 
сімпатый за мяжой і недапушчэння выхаду БССР са складу СССР [9, арк. 23-24]. 

Іншыя ўяўленні аб беларусізацыі мела частка партыйна-савецкіх дзеячаў і 
прадстаўнікоў беспартыйнай інтэлігенцыі, якія лічылі нацыянальнае пытанне 
самадастатковым, разглядалі БССР як правобраз нацыянальнай дзяржавы, а беларусізацыю 
як маштабны праект і важны этап нацыянальнага адраджэння, сродак узмацнення 
нацыянальнай свядомасці, палітычнай актыўнасці і самаарганізацыі беларусаў. Ідэйна-
палітычныя ўяўленні гэтага асяроддзя грунтаваліся на неабходнасці гаспадарчай і 
палітычнай аўтаноміі і культурнага адасаблення БССР, паскарэння тэмпаў беларусізацыі і 
нацыянальна-дзяржаўнага будаўніцтва ў этнаграфічных межах рассялення беларусаў, 
папулярызацыі беларускай нацыянальнай ідэі, традыцый і гісторыка-культурных 
каштоўнасцяў. Кіраўніцтва БССР асцерагаліся з’яўлення палітычнай стратэгіі, накіраванай 
на канстытуіраванне альтэрнатыўных савецкай уладзе палітычных эліт, надкласавай 
палітычнай нацыі і мадэрнізацыі БССР па капіталістычным шляху [2, с. 28, 32; 18, с. 35]. 
Адначасова ў БССР існавала сацыяльная група прыхільнікаў асіміляцыі нярускага 

насельніцтва і праціўнікаў стварэння дзяржаўных інстытутаў і адзінак па нацыянальнай 
прыкмеце. Яе прадстаўнікі выступалі пад лозунгамі пралетарскага інтэрнацыяналізму, 
«адзінай савецкай рэспублікі» ці «адзінай і непадзельнай Расіі», адмаўлялі існаванне 
беларускай савецкай дзяржаўнасці, беларускага пралетарыяту і беларусаў як нацыі, 
неабходнасць падтрымкі беларускай мовы і культуры і інш. [16, с. 23].  

Адной з галоўных прыкмет нацыі з’яўляецца мова. У адпаведнасці з ідэалогіяй 
марксізму і афіцыйнымі дакументамі роднай мовай лічылася найбольш зразумелая і 
даступная чалавеку размоўная мова, якую ён ужываў у побыце, у размовах з бліжэйшым 
акружэннем. Падмена роднай мовы мовай нацыянальнасці альбо мовай продкаў лічылася 
ўхілам ад “ленінскай нацыянальнай палітыкі”. Да снежня 1933 г. у мэтах пераадолення 
наступстваў русіфікацыі вялікая частка дзяржаўных работнікаў, прадстаўнікоў інтэлігенцыі 
атаясамляла родную мову чалавека з мовай яго нацыянальнасці [14, с. 124, 204, 238]. 

Узмацненне прэстыжнасці і павелічэнне сацыяльных функцый беларускай мовы было 
немагчыма без прыстасавання дзяржаўнага апарату да яе выкарыстання. У сувязі з 
колькаснай перавагай беларусаў пераважнай для зносін дзяржаўных устаноў, грамадскіх 
арганізацый была выбрана беларуская мова. Дзяржаўным служачым, членам КП(б)Б, 
ЛКСМБ, кааператываў і г.д. прапаноўвалася карыстацца беларускай мовай у справаводстве, 
падчас публічных мерапрыемстваў, у размовах паміж сабой і з насельніцтвам, ведаць 
беларускую літаратуру, культуру, гісторыю і эканоміку БССР, гісторыю КП(б)Б і ЛКСМБ, 
улічваць умовы БССР, традыцыі і побыт беларусаў, разумець сутнасць нацыянальнай 
палітыкі, рэагаваць на нацыянальныя канфлікты, выступленні супраць БССР, беларускай 
мовы і культуры і г.д. Пераводу на беларускую мову падлягалі практычна ўсе дзяржаўныя 
інстытуты і грамадскія арганізацыі, у т.л. транспарт, ваенкаматы, вайсковыя шпіталі, 
беларускія аддзяленні выдавецтваў, банкаў і навучальных устаноў РСФСР, не выключаючы 
работнікаў з іншых рэспублік СССР. Так, у Натарыяльнай інструкцыі Народнага 
камісарыята юстыцыі БССР 1932 г. беларуская мова вызначалася адзінай мовай 
справаводства натарыяльных кантор і народных судоў (акрамя нацыянальных). На 
беларускай мове выпускаліся дакументы масавага характару, бланкі, абвесткі, штампы, 
пячаткі, вывешваліся шыльды і надпісы [15, с. 4; 1, арк. 68]. 

У 1929 – пачатку 1930-х гг. беларусізацыя ахапіла дакументазварот, рэгістратуру, 
выпіску і выданне газет, чытанне дакладаў і справаздач, афармленне шыльдаў і г.д. Падчас 
спрэчак на сходах і пасяджэннях, у прыватных гутарках і рабоце з наведвальнікамі 
большасць работнікаў пераходзіла на рускую мову. Так, у Слуцкім раёне дакументацыя 
вялася на беларускай мове, але толькі чвэрць супрацоўнікаў ужывала яе ў вуснай форме [13, 
арк. 70]. У 1930 г. у мэтах павышэння эфектыўнасці нацыянальнай работы былі створаны 
гарадскія і раённыя нацыянальныя камісіі, аднак паслядоўная і сістэмная работа камісій, 
органаў улады і кіравання ў галіне беларусізацыі адсутнічала. Замест выпрацоўкі 
комплекснай праграмы нацыянальнага будаўніцтва і сістэматычнага кантролю за яе 
ажыццяўленнем улады БССР зрабілі стаўку на эпізадычныя масавыя палітыка-ідэалагічныя 
і культурныя кампаніі і мерапрыемствы (месячнікі, тыднёвікі беларусізацыі, 
сацыялістычныя спаборніцтвы і ўдарніцтвы па ўжыванні беларускай мовы, рабоце з 
беларускай кнігай, палітбаі і палітдні па нацыянальным пытанні, месячнікі друку і г.д.) 
Нацыянальныя камісіі сутыкнуліся з фактамі ігнаравання, фармальнага стаўлення да 
нацыянальнай палітыкі, адсутнасцю фінансавання і г.д [12, арк. 13-15]. Доля беларускіх 
школ дасягнула 90%, у 1932 г. на беларускай мове выдавалася 27 з 30 часопісаў, у 1933 г. – 
259 з 293 газет, кніжная прадукцыя на беларускай мове склала каля 90%. У якасці вучэбнага 
прадмета беларуская мова выкладалася незалежна ад паходжання навучэнцаў. 
Беларусізацыя вышэйшай, сярэдняй спецыяльнай і прафесійна-тэхнічнай адукацыі, 
палітыка-асветных і культурна-асветных устаноў не была завершана [6, арк. 86]. 

Прадстаўнікі тытульнай нацыі атрымалі права на палітычнае дамінаванне, 
павялічваўся лік беларусаў у органах улады і кіравання, у асяроддзі інтэлігенцыі, у 
прадстаўніцтвах устаноў і арганізацый РСФСР у БССР. У канцы 1920-х – пачатку 1930-х гг. 
колькасць беларусаў на адказных і кіраўнічых пасадах практычна не змянілася, паколькі 
галоўная ўвага надавалася “ідэалагічнай вытрыманасці” і сацыяльнаму паходжанню 

работнікаў [7, арк. 13]. У мэтах укаранення беларускай мовы ў паўсядзённае жыццё 
індустрыйных цэнтраў і ўцягнення рабочых у будаўніцтва беларускай пралетарскай 
культуры адбывалася навучанне і папулярызацыя «беларускай мовы, быту, культуры» 
сярод гараджан. Пры гэтым улады ўказвалі на неабходнасць дыферэнцыяванага падыходу 
да рабочых з пункту гледжання нацыянальнасці, ведаў і гатоўнасці ўжываць беларускую 
мову, патрабавалі, каб яе вывучэнне і ўжыванне з’яўлялася свядомым і добраахвотным 
актам [2, с. 97-99]. Да 1932 г. справаводства і культурна-масавая работа на прадпрыемствах 
былі ў асноўным пераведзены на беларускую мову. Руская мова дамінавала ў штодзённых 
зносінах прафесійных работнікаў, падчас нарад і паседжанняў [3, арк. 50; 5, арк. 54]. 
Павелічэнне ліку беларусаў у складзе гараджан было абумоўлена не толькі масавай 
міграцыяй сельскіх жыхароў, але і пераменамі ў нацыянальным самавызначэнні асобных 
пралетарыяў, якія ў 1926-1927 гг. запісваліся рускімі [10, арк. 189-190; 11, арк. 45]. 

Савецкая ўлада прытрымлівалася курсу на забеспячэнне дамінуючага становішча 
беларускай савецкай культуры ў БССР, аб чым сведчыла стварэнне беларускага аддзялення 
Цэнтральнага кіраўніцтва Дзяржаўнага аб'яднання музычных, эстрадных і цыркавых 
прадпрыемстваў (1930 г.), рэарганізацыя Тэатра рускай музычнай камедыі ў Тэатр 
музычнай камедыі БССР (1932), адкрыццё Беларускай студыі пры Цэнтральным 
тэатральным вучылішчы ў Ленінградзе (1933), прыкметны рост тыражоў беларускіх кніг і 
перыядычных выданняў, фонду кінакарцін на беларускай мове ў распараджэнні 
Белдзяржкіно і да т.п. [8, арк. 111]. 

Такім чынам, пасля стварэння беларускай дзяржаўнасці на савецкай аснове 
магістральным напрамкам нацыянальнай работы ў БССР з’яўлялася беларусізацыя, 
накіраваная на забеспячэнне дамінуючага становішча беларускай мовы, беларускай 
савецкай культуры і беларускага пралетарыяту ў БССР. 

МОЛАДЗЬ У ОРГАНАХ ДЗЯРЖАЎНАГА КІРАВАННЯ САВЕЦКАЙ БЕЛАРУСІ 
(1921 – 1939 ГГ.) 

Даніловіч В.В., кандыдат гістарычных навук, дацэнт, Інстытут гісторыі НАН 
Беларусі, Мінск 

Паспяховае вырашэнне пытанняў дзяржаўнага будаўніцтва ў Савецкай Беларусі 
залежала ад цэлага шэрагу ўмоў і фактараў. Адным з найважнейшых з іх з’яўлялася 
забеспячэнне падтрымкі савецкай улады рознымі пластамі насельніцтва, асабліва моладдзю. 
Гаворачы аб прадстаўніцтве маладога пакалення ў органах улады і кіравання Савецкай 
Беларусі, перш за ўсё, неабходна звярнуць увагу на камсамол, які, як вядома, быў створаны 
ў якасці апоры і сродка распаўсюджвання ўплыву новай бальшавіцкай улады ў моладзевым 
асяроддзі. 

Гэтай арганізацыі адводзілася важная роля ў палітычнай сістэме краіны. Менавіта 
камсамол павінен быў ісці ў авангардзе прадстаўніцтва моладзі ў органах улады і кіравання. 
Яму аказвалася вялікая падтрымка на дзяржаўным узроўні.  

Ужо з мая 1921 г. КСМБ накіроўваў у дзяржаўныя ўстановы ССРБ камсамольцаў-
практыкантаў, якія пад кіраўніцтвам вопытных работнікаў не менш за 6 месяцаў 
ўдзельнічалі ў працы ўстановы, рыхтуючыся да самастойнай дзейнасці па праграме, 
разлічанай на замяшчэнне той ці іншай пасады. Яны давалі справаздачу аб сваёй працы на 
камсамольскіх ячэйках, а таксама на моладзевых канферэнцыях [2, с. 39]. 

Акрамя таго IV Усебеларускі з’езд Саветаў 14 – 18 снежня 1922 г. прыняў рэзалюцыю 
з заклікам аб аказанні дапамогі камсамолу рэспублікі. Прадстаўнікі КСМБ былі абраныя ў 
ЦВК ССРБ і на Х Усерасійскі з’езд Саветаў, уведзеныя ў калегію наркамата асветы 
рэспублікі з правам рашаючага голасу. Прычым гэты наркамат павінен быў узгадняць з 
саюзам лінію паводзін у дачыненні да іншых арганізацый моладзі [4, л. 113]. ЦК камсамола 
ССРБ меў прадстаўнікоў ва Упраўленні ўпаўнаважанага Рэўваенсавета рэспублікі – 
вышэйшага калегіяльнага органа кіравання Рабоча-сялянскай Чырвонай Арміяй, а таксама 
пры цэнтральным ваенным камісарыяце ССРБ, у Белдзяржвыдавецтве [5, л. 1; 6, л. 90, 133]. 

У сакавіку 1924 г. у ЦВК БССР камсамольцам было выдзелена 4 месцы (2 з рашаючым 
голасам і 2 кандыдацкіх (для камсамольца-рабочага і камсамольца-селяніна), а таксама 1 
месца ў Прэзідыуме з’езда Саветаў БССР (туды і ў ЦВК быў абраны першы сакратар КСМБ 
М. Арэхва) [5, л. 26].  

У той жа час выразна прасочваецца тэндэнцыя да павелічэння прадстаўніцтва моладзі 
ў органах улады і кіравання, асабліва ў Саветах. 

Разам з тым, у пачатку 1920-х гг. адсутнічала зладжаная сістэмная камсамольская 
работа ў Саветах і іншых органах дзяржаўнага кіравання. Толькі з 1924 г. гэта праца 
актывізавалася у выніку чаго назіраўся рост колькасці камсамольцаў у Саветах, выканкамах 
і інш. дзяржаўных органах [2, с. 39 – 42]. Адначасова кіраўніцтва ЛКСМБ імкнулася да 
таго, каб праца камсамольцаў у гэтых структурах ажыццяўлялася ў цесным узаемадзеянні з 
кампартыяй. Па рашэнні ЦК саюза камсамольскія фракцыі ў Саветах не ствараліся, а 
камсамольцы ўваходзілі ў фракцыі камуністаў [19, с. 136]. 

Наогул рост колькасці камсамольцаў у Саветах быў нестабільны. Ужо ў 1925 г. у 
выніку перавыбараў іх працэнт у Саветах знізіўся, бо часта камсамольскія ячэйкі выступалі 
неарганізавана і самі камсамольцы не мелі яшчэ трывалага аўтарытэту сярод насельніцтва. 
 

З 1927 г. не толькі ЛКСМБ, але і моладзь, якая не ўваходзіла ў яго склад, сталі 
ўдзельнічаць у перавыбарах больш актыўна, чым раней, што можна растлумачыць 
паляпшэннем агульнага сацыяльна-эканамічнага становішча ў краіне. Камсамол БССР 
павялічыў сваё прадстаўніцтва ў Саветах рэспублікі. Разам з тым, у Саветах была 
прадстаўлена і значная колькасць інш. юнацтва. Аднак сістэмная арганізацыя працы 
камсамольцаў і моладзі ў Саветах па-ранейшаму адсутнічала. 

